
Lakshminrisimha Suprabhata Vimshatih

లక్ష్మీనృసింహసుప్రభాతవింశతిః

పరాఙ్కుశముని విరచితా
అమ్బ ప్రసన్నశరదిన్దుముఖి   ప్రపన్న -
పఙ్కచ్ఛటాదలనపాదసరోజయుగ్మే ।

లక్ష్మీనృసింహపరిరమ్భణరమ్యగాత్రే
లక్ష్మీనృసింహదయితే తవ సుప్రభాతమ్  ॥ ౧॥

భానుః స్వభానుపరిరమ్భణజృమ్భదబ్జ -
పాలిర్వలారిహరిదఙ్గణమేతి  దీవ్యన్ ।

శశ్వద్ వినశ్యతి చ నైశమిదం  తమిస్రం
లక్ష్మీనృసింహ భగవన్ తవ సుప్రభాతమ్  ॥౨॥

యః పద్మినీం స్వవిరహేణ కలఙ్కిసఙ్గ -
భీత్యేవ సఙ్కుచితనాలకరాబ్జవక్త్రామ్   ।

ఆశ్వాసయన్నుదయమేతి ముహుః కరాగ్రై -
ర్లక్ష్మీనృసింహ  భగవన్ తవ సుప్రభాతమ్  ॥ ౩॥

దోషాకరో నిశి పయోజసుహృద్వియోగ-
దూరాం స్పృశన్ నిజకరైర్నలినీం  విభాతే ।

మిత్రేణ  దృష్ట ఉపధావ్య నిలీయతేఽబ్ధౌ
లక్ష్మీనృసింహ భగవన్ తవ సుప్రభాతమ్  ॥ ౪॥

భావత్కపాదనఖచన్ద్రరుచిద్రవత్స్వ  -
భావోచ్చలన్నయననిఃసృతబాష్పపూరాః ।

విప్రా హరిర్హరిరితి  స్ఫుటమీరయన్తి
లక్ష్మీనృసింహ భగవన్ తవ సుప్రభాతమ్  ॥ ౫॥

గమ్భీరవారిభవపఙ్కజపత్రనేత్రం 
ధ్యాత్వా ద్విజాస్తరణిమణ్డలమణ్డనం   త్వామ్ ।

అర్ఘ్యం  భవత్పదసరోజయుగే క్షిపన్తి

లక్ష్మీనృసింహ భగవన్ తవ సుప్రభాతమ్  ॥౬॥
ఆసన్నతిమ్మకరగర్భతయేవ శక్ర -
కాష్ఠాముఖం  విలులితోడుగణాగ్ర్యజాలమ్  ।

దూరీకృతేన్దుతిలకం  ప్రవిభాతి  పాణ్డు
లక్ష్మీనృసింహ భగవన్ తవ సుప్రభాతమ్  ॥ ౭॥

విప్రాస్త్రభిన్నకరకన్ధరసన్ధిబన్ధ     -
మన్దేహదేహనివహైరివ   మేఘఖణ్డైః  ।

ముక్తః పురా స్వయముదేతి వియద్ దినేశో
లక్ష్మీనృసింహ భగవన్ తవ సుప్రభాతమ్  ॥౮॥

పద్మాలయేషు గృహిణో నియతాః ప్రభాభిః
కిఞ్జల్కకర్మఠగణా  మకరన్దభిక్షామ్  ।

విశ్రాణయన్త్యలివటుభ్య  ఉపాగతేభ్యో
లక్ష్మీనృసింహ భగవన్ తవ సుప్రభాతమ్  ॥౯॥

దూరం గతే కుముదినీ రమణేఽతిమత్త-
గాయన్మధువ్రతహఠాత్కరణాతిభీతా  ।

ద్వారం గృహస్య పిదధాతి దలారరేణ
లక్ష్మీనృసింహ భగవన్ తవ సుప్రభాతమ్  ॥ ౧౦॥

శ్రీరఙ్గనాథశఠజిద్గురుసార్వభౌమాః  
కృత్వాహ్నికం భువనమఙ్గలమాదరాత్  త్వామ్ ।

ఉద్బోధయన్తి విజయీ భవ మాధవేతి
లక్ష్మీనృసింహ భగవన్ తవ సుప్రభాతమ్  ॥ ౧౧॥

అమ్భోజినీ నిజకరైః  కమనే సుదూరా-

దాగత్య తాడయతి పత్రకవాటమాశు  ।
ఉద్ధాట్య  పృచ్ఛతి సుఖాగమనం మిలిన్దై -
ర్లక్ష్మీనృసింహ  భగవన్ తవ సుప్రభాతమ్  ॥ ౧౨॥

సన్తస్త్వదీయపదపఙ్కజవన్దనాభి  -
ర్ధ్యానార్చనస్తుతినమస్కృతిబద్ధభావాః   ।

త్వాం సర్వలోకశరణం ప్రణమన్తి భూయో
లక్ష్మీనృసింహ భగవన్ తవ సుప్రభాతమ్  ॥ ౧౩॥

ధ్యాయన్తి భాన్తి పరియన్తి వదన్తి సన్తి
తిష్ఠన్తి  యాన్త్యభినమన్తి సమాహ్వయన్తి ।

ఆకర్ణయన్త్యనువదన్తి  నువన్తి సన్తో
లక్ష్మీనృసింహ భగవన్ తవ సుప్రభాతమ్  ॥ ౧౪॥

గాయన్తి భృఙ్గనివహాః  సరసీరుహేషు
భ్రామ్యన్తి  పాన్థనిచయాస్తరుణీజనేషు  ।

ఆయాన్తి మన్దమరుతస్తటినీతటేషు
లక్ష్మీనృసింహ భగవన్ తవ సుప్రభాతమ్  ॥ ౧౫॥

మత్తా గజేన్ద్ర  విసరరాస్తురగైర్నదన్త్యు -
న్నృత్తాస్తురఙ్గతతయః  ప్రచరన్తి  సోక్షాః ।

దృప్తా మహోక్షనికరాః ప్రభజన్తి  ధేనూ-

ర్లక్ష్మీనృసింహ  భగవన్ తవ సుప్రభాతమ్  ॥ ౧౬॥
కాకాః ప్రయాన్తి  కుహరాణి పురీగృహాణాం

ఘూకాః ప్రయాన్తి  కుహరాణి మహీరుహాణామ్ ।
కోకాః ప్రయాన్తి  కుహరాణి సరోరుహాణాం

లక్ష్మీనృసింహ భగవన్ తవ సుప్రభాతమ్  ॥ ౧౭॥
డోలోత్సవే సురగణైరశితేషు  తారా-

దుగ్ధాన్నఖణ్డనివహేష్వజముఖ్యదేయాః   ।
భాగా ఇవేన్దుధిషణోశనసః  ప్రయాన్తి

లక్ష్మీనృసింహ భగవన్ తవ సుప్రభాతమ్  ॥ ౧౮॥
విధిశఙ్కరశక్రవిభావిత  భో

విజితామరవైరికదమ్బ  విభో ।
వివిధాగమసారవిహార హరే

విజయీ భవ దేవ రమానృహరే ॥ ౧౯॥
ఝష కూర్మ వరాహ వటోఽరిపటో

భృగునన్దన  రాఘవ ధేనుకహన్ ।
వసుదేవసుతానఘ కల్కితనో

విజయీ భవ దేవ రమానృహరే ॥౨౦॥
రఙ్గాధిరాజశఠజిద్గురుపాదపద్మ  -

భృఙ్గః  పరాఙ్కుశయతీన్ద్రతపోధనేశః  ।
హృద్యం తతాన నతమఙ్గలదాయి  పద్మా-
సద్మాయితాఙ్కనరకేసరిసుప్రభాతమ్  ॥౨౧॥

ఇతి మహాదేవవిరచితా శ్రీలక్ష్మీనృసింహసుప్రభాతవింశతిః   సమాప్తా ।
స్తోత్రసముచ్చయః  ౨ (౭౩)
Proofread by Rajesh Thyagarajan

